Ербақыт Амантайұлы
Ғылымға адалдық
М.Қозыбаев атындағы Солтүстік Қазақстан университетінде «Қазіраі заманғы журналистиканың гылыми-педагогикалық аспектілері» атты халықаралық гылыми-теориялық конференция өтті. Бұл шара Қазақстанның еңбек сіңірген қайраткері, Қазақстан Жоғары мектебі Ұлттық ғылым академиясының академигі Зарқын Сыздықұлы Тайшыбайдың 80 жасқа толған мерейтойына орайластырыла өткізілді. Облыс әкімінің орынбасары Ғани Нығыметов конференция қатысушыларын өңір басшысы Құмар Ақсақаловтың атынан құттықтап, ғылыми жиын жұмысына сәттілік тіледі.
Зарқын Сыздықұлы -тарих пен әдебиет, отандық журналистика салаларын терең зерттеген ғалым. Абылайтану, абайтану, мағжантануға сіңірген еңбегі орасан. Ғалымның отандық ғылымға сіңірген еңбегі жоғары бағаланып, конференция барысында Білім және ғылым министрлігінің “Ғылымды дамытуға сіңірген еңбегі үшін" төсбелгісімен марапатталды. Бұл марапатты М.Қозыбаев атындағы Солтүстік Қазақстан университетінің проректоры Рената Әпергенова табыстады.
Мерейтой иесін «Аmanat» партиясы Қарағанды облыстық филиалы төрағасының бірінші орынбасары Бекзат Алтынбеков арнайы келіп құттықтады. 80 жастың сеңгіріне қадам басып отырған ғалымға республикалық ардагерлер кеңесінің атынан тілек жол- даған облыстық ұйымның төрағасы Ескендір Елеусізов ғалымға “Солтүстік Қазақстан облысының құрметті ардагері” атағын табыстады.
Зарқын Тайшыбай еліміздің журналистика саласының дамуына да елеулі үлес қосты. 1993 жылы Қарағандыдағы Е.Букетов атындағы университетте, ал 2001 жылы Петропавлдағы М.Қозыбаев атындағы жоғары оқу орнында журналистика бөлімдерін аш- ты. Шәкірттері бұқаралық ақпарат құралдарында, басқа да салаларда жемісті еңбек етіп жүр. Конференцияға қатысқан Қазақстан Журналистер одағының басшысы Сейітқазы Ма- таев азаматтық қоғамды дамытудағы ерекше еңбегі үшін одақтың ең жоғары марапаты - “Алтын медаль” табыс етті.
Ғалым Алаш қайраткерлерінің өмірін, қазақ баспасөзінің тарихын көп зерттеді. Конференцияда бұл еңбегі де еленбей қалмады. Ахмет Байтұрсынов атындағы Қостанай өңірлік университеті журналистика кафедрасының меңгерушісі Амангелді Шүрентаев Алаш қайраткерінің өмірін, қызметі мен шығармашылығын зерттеудегі елеулі табыстары үшін Ахмет Байтұрсынов атындағы мерейтойлық медальді табыстады.
Конференцияға Алматы, Нұр-Сұлтан, Қарағанды, Қостанай және Петропавл қалаларынан жиналған ғалымдар, оқытушылар мен шәкірттері, Түркиядан бейнебайланыс арқылы хабарласқан Кастамону университетінің профессоры Орхан Сөйлемез Зарқын Сыздықұлына игі тілектерін арнап, ғылымда, ұстаздық жолда талмай еңбек ете беруді тіледі.
Шара барысында шәкірті Төлен Тілеубайдың “Цифрлық жолайрық: Қазақстан газеттерінің бүгіні мен ертеңі” атты кітабының тұсаукесер рәсімі өтті.
// Солтүстік Қазақстан.- 2022.- 7 мамыр.
